
૧૨: ત્રિશંકુ
 



રક્ત રંગ ઠીક ઠીક ઘટાડી નાખવો અને કવિતાઓને બદલે ટૂંકી વાર્તાઓ લખવા તરફ વધારે ધ્યાન આપવું!

કવિતાનું આવું અપમાન ? કવિતા કરતાં ટૂંકી વાર્તાઓની કિંમત વધારે ? કવિતા એટલે હૃદયનો અર્ક - નિચોડ. વાર્તા - ટૂંકી વાર્તા એટલે હૃદયની નાનકડી ક્ષણિક રમત. બેની સરખામણી થઈ જ કેમ શકે ? છતાં સરખામણી થઈ અને કવિતા કરતાં વાર્તાની માંગ વધારે છે એ દર્શન પોતે પણ જોઈ શક્યો. પોતાની કવિતાઓનો હસ્તલિખિત ગુટકો લઈ તે એક સુપ્રસિદ્ધ પ્રકાશકને ત્યાં ગયો - એમ ધારીને કે તેની એકબે કવિતાઓ વાંચી એ પ્રકાશક ઉમળકાભેર તેના સંગ્રહને સચિત્ર સ્વરૂપ આપી જોતજોતામાં છાપી આપશે ! મહામુશ્કેલીએ પ્રકાશકે દર્શનને મુલાકાત આપી. સતત ઉતાવળમાં ડૂબી રહેલા પ્રકાશકની આસપાસ અનેક માણસો વીંટળાઈ રહેલાં હતાં. પ્રકાશકનો દેખાવ જોઈ તેને પ્રેમકાવ્ય વાંચી સંભળાવવું કે શૌર્યકાવ્ય. કુદરતના સૌંદર્યને વર્ણવતી કવિતા તેની આગળ કહેવી કે ધનની ચપળતા દર્શાવતી કોઈ કવિતા કહી સંભળાવવી એ નક્કી કરવાની મૂંઝવણ અનુભવતા દર્શનને અંતે પ્રકાશકે પૂછ્યું :

'કેમ ભાઈ ! તમે કેમ આવ્યા છો ?'

'એકબે કવિતાઓ સંભળાવી પછી મારો કાવ્યસંગ્રહ તમને બતાવવા.' દર્શને કહ્યું. દર્શનને લાગ્યું કે તેનો કવિ તરીકેનો દેખાવ પ્રકાશક ઉપર ભવ્ય છાપ પાડી રહ્યો છે !

'કવિતા સાંભળવાની તો મને ફુરસદ નથી... ફુરસદ હોય તોય મને એમાં સમજ ન પડે... અને કાવ્યસંગ્રહ તો અમે છપાવતા જ નથી.' પ્રકાશ ઉપર પડેલી દર્શનની છાપ હવે જુદી ઢબની દેખાઈ !

'પરંતુ આપે હમણાં જ સોહમ્ અને વિહંગમ્ કાવ્યગ્રંથો છાપ્યાં છે ને ?' દર્શને પ્રકાશકના કથનને ખોટું પાડતું સત્ય પ્રગટ કર્યું.

'એ કારણ જુદું છે...'

'કેમ? એ પણ કાવ્યો છે અને મારાં પણ કાવ્યો છે. એમનાથી હું બહુ ઊતરતી કક્ષાનાં કાવ્યો નથી લખતો. હું જ કહું છું એમ નહિ.... સોહમ્ અને વિહંગમ્ બન્નેએ મને એ પ્રમાણે કહ્યું છે...' દર્શને દલીલ કરી.

‘પણ જુઓ ! સોહમ્નો કાવ્યગ્રંથ યુનિવર્સિટીએ પહેલા વર્ષના પાઠ્યપુસ્તક તરીકે નક્કી કર્યો છે, અને વિહંગમ્નો બીજા વર્ષ માટે. તમારા ગ્રંથને પાઠ્યપુસ્તક બનાવી લાવો... પછી અમે જરૂર તે છાપીશું.'

'પરંતુ આપ એક વાર છાપો પછી એની ગણના થાય ને ?'

